
ANALYSIS OF VIEWS ON THE IMAMATE  
IN MAHMUD LOMISHI'S WORK "TAMHID" 

Gulamovu Abdullo 
Doctor of Philosophy (PhD) in Islamic Studies, Associate Professor, etc. 
“UNIVERSITY OF ECONOMICS AND PEDAGOGY” NOTM 

Abstract. Nowadays, the falsification of sacred Islamic concepts and their interpretation for selfish purposes is 
increasing. The "caliphate", which is misinterpreted by some misguided groups, in particular, "Hizb ut-Tahrir", is 
also among such concepts. This article discusses the views of the Ahlus Sunnah wal Jama'ah on the Imamate 
(leadership) and the Caliphate based on Mahmud Lamishi's work "at-Tamhid li qawwadi at-tawhid". 

Keywords: Lamish, theology, Hanafi-Maturidi, Tamhid, imamate (leadership), caliphate, Rafidis, Zaydis. 

MAHMUD LOMISHIYNING “TAMHID” ASARIDA IMOMAT BORASIDAGI 
QARASHLAR TAHLILI 

G‘ulomov Abdullo 
Islomshunoslik fanlari bo‘yicha  
falsafa doktori(PhD), dotsent v.b. 
“UNIVERSITY OF ECONOMICS AND PEDAGOGY” NOTM 
E-mail: abulfotih1991@gmail.com  

Annotatsiya. Hozirgi kunda muqaddas islomiy tushunchalarni soxtalashtirish, ularni gʻarazli maqsadlar yоʼlida 

Kirish. Yer yuzining kоʼplab mintaqalarida amalga oshirilayotgan xunrezliklarni islom 

dini bilan bogʻlash, musulmonning boshqa bir musulmon qonini tоʼkishi joizligiga “fatvo” 

berayotganlar kоʼpayib ketayotgan bugungi kunimizda aqida ilmini, yurtimizda asrlar osha 

amal qilib kelinayotgan moturidiya taʼlimotini xalqimiz ommasiga yetkazish, ajdodlarimizning 

bizgacha yetib kelgan, hali hanuz оʼz dolzarbligini yоʼqotmagan mazkur ilmga oid merosini 

оʼrganish muhim ahamiyat kasb etmoqda.  

Shubhasiz, Mahmud Lomishiyning “at-Tamhid li qavoid at-tavhid” asari bu borada 

muhim manba bоʼlib xizmat qiladi. Chunonchi, mazkur asarda har qanday davrda uchrashi 

mumkin bоʼlgan, tоʼgʻri yоʼldan adashgan firqa va guruhlarning qarashlariga raddiyalar, 

shuningdek, islom dini taʼlimotida muhim оʼrin egallaydigan aqidaviy masalalar Qurʼoni karim 

oyatlari va hadisi shariflar bilan dalillangan. Shu bilan birga moturidiya taʼlimotining olimdan 

oldin оʼtgan vakillari fikrlari va aqliy-mantiqiy dalillar bilan asoslab berilgan. 

Asosiy qism. Mazkur mavzu borasida Lomishiyning “Tamhid” asarida: “Ommaning 

nazdida paygʻambar va rasullardan sоʼng imomat (rahbarlik)ning bоʼlishi haqdir, chunki 

musulmonlar uchun Alloh taoloning sоʼzini oliy qiladigan, shariat hukmlarini bayon qiladigan, 

xalq orasidagi ishlarni tartibga solib turadigan imom (boshliq) zarur. Shuningdek, ular uchun 

haddan oshuvchilarni оʼz vaqtida jazolaydigan, оʼgʻrilarning zararlarini qaytaradigan siyosatchi 

kerak. Agar shunday bоʼlmasa, insonlar bir-birlariga adovat qilib, yer yuzida fitna va 

buzgʻunchilik avj oladi”, deb keltiradi [5:209]. 

Lomishiy bu borada quyidagi oyatni dalil qiladi: “Agar Alloh odamlarning birini 

ikkinchisi bilan daf etib turmas ekan, shubhasiz, Yer fasodga (buzgʻunchilik va xarobaga) 

aylangan bоʼlur edi” (“Baqara” surasi, 251-oyat) [2:41]. Shuningdek, Ali roziyallohu anhuning: 

“Amir (rahbar) yaxshi bоʼladimi yoki yomon bоʼladimi, insonlar faqat u bilan tartibga solinib 

turiladi”, degan sоʼzlari keltirilgan. 

Tarixda baʼzi adashgan toifalar tomonidan musulmonlarga rahbar bоʼlishi shart emas, 

degan gʻoya ilgari surilgan. Jumladan, qadariyatlarning yetakchilaridan bоʼlgan Abu Bakr Asom 

va Hishom ibn Amr: “Imom (rahbar) tayinlash vojib emas. Chunki unga insonlardan zulmni 

ketkazish uchun ehtiyoj seziladi. Agar bir-birlariga zulm qilishdan tiyilsalar, rahbarga ehtiyoj 

qolmaydi” deyishgan [6:149]. 

Lomishiy musulmonlarga rahbar tayinlashni vojib, deb taʼkidlaydi hamda bunga 

sahobalar Paygʻambar alayhissalom vafotlaridan keyin imom (rahbar) tayinlashgani, uning 

zaruriy ekanida hech kim bir-biriga qarshi chiqmagani, balki faqatgina kimni tayinlashda ixtilof 

qilishganini dalil sifatida keltirib оʼtadi.  

Modomiki rahbarlik (imomat) zulmdan tiyilgan, birovning huquqlariga tajovuz 

qilmagan sahobalar zamonida vojib bоʼlgan ekan, odamlar zulmdan, adovatdan tiyilmayotgan 

bir davrda rahbarning vojib bоʼlishi yanada zarur ekanligi kelib chiqadi.  

Lomishiy mazkur masalada musulmonlarga rahbar tayinlash zarur ekanligini taʼkidlash 

barobarida rahbarlik shartlarini ham alohida sanab оʼtadi. Uning fikricha, imomatning birinchi 

sharti Quraysh qabilasiga mansublik hisoblanadi. 

Ahli sunna nazdida imom Paygʻambar alayhissalomning quyidagi sоʼzlariga muvofiq 

qurayshlik bоʼlishi kerak: “Imomlar Qurayshdan”. 

Rofiziylar: “Imomlik Banu Hoshimdagina tоʼgʻri bоʼladi”, deyishdi va bu bilan Ali 

roziyallohu anhu va u kishining avlodlarini nazarda tutdilar. 

Zaydiylar imomatni vorislikka kоʼra bоʼladi, deyishdi va uni Abbos roziyallohu anhu va 

u kishining avlodlariga xoslashdi, chunki ular Rasululloh sollallohu alayhi vasallamning 

qarindoshlari edi [7:153]. 

Lomishiyning fikricha, hadis mazmuni umumiy bоʼlib, bir qabilani boshqasidan 

ajratmagan. Shuningdek, rofiziylarga xilof оʼlaroq ahli sunna nazdida imomning maʼsum 

(begunoh) bоʼlishi imomatning tоʼgʻri bоʼlishi shartlaridan emas, bunga Nabiy alayhissalomdan 

qilingan quyidagi rivoyat dalil bоʼladi: “Har bir yaxshi va yomon odamning ortida namoz 

оʼqiyveringlar”, shuningdek, yuqorida Ali roziyallohu anhudan qilingan rivoyat ham bunga dalil 

bоʼladi. Shu оʼrinda Lomishiy aqliy-mantiqiy dalil ham keltirib оʼtadi: “Ismat (begunohlik) 

paygʻambarlikning durust bоʼlish shartlaridan hisoblanadi, chunki paygʻambar haq dinni 

yetkazuvchidir, agar u maʼsum bоʼlmasa, yolgʻon gapirishi va Alloh taolo huzurida man qilingan 

narsani “muboh” deb yoki muboh narsani taqiqlangan deb xabar berib qоʼyishi, odamlar “uning 

sоʼzini qabul qilish vojib” degan aqidaga binoan unga eʼtiqod qilishlari va adashib ketishlari 



SCIENCEPROBLEMS.UZ-Ijtimoiy-gumanitar fanlarning dolzarb muammolari № S/2 (6) – 2026  

 

72 

mumkin, natijada hidoyatga sabab bоʼlgan paygʻambarlik adashishga olib kelishi 

mumkin”[5:212]. 

Shundan sоʼng olim “Imom(rahbar)ning mujtahid, odil, halol va haromni ajratib 

beradigan hukmlarni biluvchi, gunoh ishlardan tiyilgan bоʼlishi shartmi?” degan masalaga 

tоʼxtalib оʼtadi. 

Bu borada Abu Mansur Moturidiy rohmatullohi alayhi: “Shunday bоʼlishi kerak” degan, 

lekin qatʼiy shart оʼlaroq zikr qilmagan. 

Abul Muin Nasafiy esa оʼzining “Tabsiratul-adilla” asarida: “Imomda mazkur sifatlarning 

bоʼlishiga targʻib qilinadi, lekin men asʼhoblarimizdan birortasining fikrini yoqlamayman: 

mazkur sifatlar xalifalikning tоʼgʻri bоʼlishi shartlaridandir” degan [11:151]. 

Imom Nasafiy fikricha, yuqorida sanalgan sifatlar imom(rahbar) uchun shart 

qilinmasligi kerak, chunki avvalgi ulamolar qozi adolatsizlik qilsa, loyiq bоʼlsa ham ishdan 

chetlatilmasligini, balki qozi sifatida qolishini durust hisoblashgan, imomat(rahbarlik)da ish 

оʼz-оʼzidan shunday bоʼlishi kerak. 

Abul Muin Nasafiyning taʼkidlashicha, imom(rahbar)ning kuchli siyosatchi, shijoatli, 

urush tadbirlari va qоʼshin ishlarini yaxshi biluvchi, adolatni talab qilishga, hukmlarni ijro 

qilishga hamda islom diyoridagi ayollarni himoya qilishga qodir bоʼlishi undan kоʼzlangan asl 

maqsad оʼlaroq shart qilinishi kerak. 

Lomishiy оʼz asarida imomat(rahbarlik) masalasidan sоʼng ahli sunnaning xalifalik 

borasidagi qarashlarni keltirib оʼtadi. Uning taʼkidlashicha, Paygʻambar alayhissalomdan 

keyingi nubuvvat xalifaligi оʼttiz yil bоʼlgan, bunga quyidagi hadis dalil bоʼladi: “Mendan keyin 

xalifalik оʼttiz yildir, sоʼng podshohlik, sultonlik va yakkahokimlikka aylanib ketadi”. 

Taftazoniyning “Sharhul-aqoid” asaridagi quyidagi iqtibos ham  Lomishiyning fikrini 

quvvatlaydi: “Muoviya va undan keyingilar xalifa emas, balki podshoh va amirlardir” [10:327]. 

Paygʻambar alayhissalomdan qilingan rivoyatda u zot: “Nubuvvat aslida rahmat bоʼlgan, 

sоʼng xalifalik rahmat bоʼladi, sоʼng Alloh taolo bandalaridan xohlaganiga beradigan podshohlik 

bоʼladi, sоʼng yоʼltоʼsarlik, qon tоʼkish va mollarni nohaq оʼzlashtirishdan iborat yakkahokimlik 

bоʼladi”, deganlar. 

Lomishiy fikricha, hadis matnidagi Paygʻambar alayhissalomning “بزيزيا”  degan sоʼzlari 

“tez yurmoq” maʼnosini bildiradi, bu yerda “hukmdorlarning zulmga oshiqishi” maʼnosida 

kelmoqda.  

Rasululloh sollallohu alayhi vasallam vafotlaridan keyingi birinchi xalifa Abu Bakr Siddiq 

roziyallohu anhu bоʼlib, uning xalifaligi sahobalar ijmosi bilan sobit bоʼlgan. Lomishiyning 

taʼkidlashicha, sahobalar Abu Bakr Siddiqning xalifaligiga Kitob yoki hadisning dalolati bilan 

ittifoq qilganlar. 

Qurʼondan dalil Alloh taoloning quyidagi sоʼzidir: “Aʼrobiylardan (jihodga chiqmay) 

qolgan (munofiq) kimsalarga ayting” (“Fath” surasi, 16-oyat), ular Paygʻambar alayhissalom 

bilan gʻazotga chiqishdan qolib ketgan kimsalar edi, Alloh taolo ularga shunday deyishni 

buyurdi: “Yaqinda sizlar ashaddiy kuch egalari bоʼlmish bir qavm (bilan jang qilish)ga 

chorlanursiz” (“Fath” surasi, 16-oyat) [1:513]. 

Mazkur qavmning kimlar ekanligi borasida bir rivoyatda: “Ular Banu Hanifa” deyiladi, 

yana bir rivoyatda: “Ular Fors aholisi” deyiladi. “Bahrul-ulum” asarida ularning Yamoma ahli 

ekani borasida ham rivoyat mavjudligi keltirilgan[2:255]. 

Banu Hanifa va Yamoma ahli bilan kurashgan inson Abu Bakr Siddiq roziyallohu anhu, 

Fors davlati bilan kurashgan inson esa Umar ibn Xattobdir. 

Taʼvillarning birida Abu Bakr Siddiq roziyallohu anhuning xalifaligiga dalil bor, chunki 

oyat (urushga) chaqiruvchining unga itoat qilish farz bоʼlgan insonligiga dalolat qiladi.  

Hadisdan dalil esa, Paygʻambar alayhissalomning kasallik paytlarida Oisha roziyallohu 

anhoga aytgan quyidagi gaplaridir: “Abu Bakrga ayt, odamlarga namoz оʼqib bersin”[3:286]. 

Paygʻambar alayhissalomning dinning buyuk arkonlaridan bоʼlgan namozdagi imomlikni u 

kishiga topshirganlarini undan quyi narsa (xalifalik)  uchun dalil qilganlar, shuning uchun Ali 

ibn Abu Tolib Abu Bakrga: “Rasululloh sollallohu alayhi vasallam sizga dinimiz ishida rozi 

bоʼlganlar, biz sizga dunyomiz ishida nega rozi bоʼlmaylik”, degan. Sahobalarning Abu Bakr 

Siddiq xalifaligi borasidagi ijmosi yo Kitob, yo hadis yoki har ikkisining dalolati bilan uzil-kesil 

sobit bоʼlgan. 

Keltirib оʼtilgan maʼlumotlardan rofiziylarning “Abu Bakr Alidan haqqini tortib olib 

qоʼygan” degan gapi botil ekani kelib chiqadi, chunki ularning bu daʼvolarida “sahobalar zulmni 

yoqlab, tortib olishni joiz deb, botilni yuzaga chiqarish va amri maʼrufni tark qilishga ijmo 

qilganlar” degan iddao bor, bu esa ochiq-oydin adashishdir. 

Lomishiyning taʼkidlashicha, ularning “Ali roziyallohu anhu unga (Abu Bakrga) bayʼat 

qilmagan yoki majburlikdan bayʼat qilgan yohud tоʼrt yoki olti oy оʼtib bayʼat qilgan” degan 

gaplari botildir, chunki bunda holat ikki kоʼrinishdan xoli bоʼlmaydi: uning haqligini bila turib 

bayʼatdan bosh tortgan bоʼlishi mumkin, yoki nohaqligini bilib bayʼatdan bosh tortgan bоʼlishi 

mumkin. 

Birinchi fikr botil, chunki haqqa ergashish vojib, unga xilof ish qilish harom, Ali 

karromallohu vajhahuni vojibni tark qilib, harom amal qilgan deb оʼylash ularning mazhabini 

botil qiladi, chunki ularning nazdida imomning maʼsum(gunohdan pok) bоʼlishi shart 

hisoblanadi. 

Ikkinchisi joiz, lekin ular aytayotganidek uni nohaqlik qilgani uchun emas, chunki Ali 

roziyallohu anhuning Abu Bakr roziyallohu anhuga qarshi qilich kоʼtarmagani, uni botildan 

man qilmaganida holat ikki kоʼrinishdan xoli bоʼlmasdi: yo man qilishga qodir bоʼlardi, yo qodir 

bоʼlmasdi, agar man qilishga qodir bоʼlaturib man qilmagan bоʼlsa gunohkor bоʼladi, gunohkor 

esa maʼsum emas, ularning nazdida maʼsum bоʼlmagan insonning imomligi tоʼgʻri 

bоʼlmaydi[5:215-216]. 

Agar man qilishdan ojiz bоʼlsa, haqni yuzaga chiqarishdan, zulmni daf qilishdan ojiz 

bоʼlgan insonning imom(rahbar)ligi ijmoga kоʼra tоʼgʻri bоʼlmaydi, u(Ali)ning Abu Bakr bilan 

jang qilishdan оʼzini tiyishi uning bayʼat qilganiga va Abu Bakrni haq deb bilganiga dalil bоʼladi. 

Abu Bakr Siddiqning xalifaligi isbotlanishi bilan Umar roziyallohu anhuning ham 

xalifaligi sobit bоʼladi, chunki uni Abu Bakr Siddiq xalifa qilib tayinlagan, uning vafotidan sоʼng 

sahobalar ham hazrati Umarning xalifaligiga ijmo qilganlar. 

Umar roziyallohu anhu vafotlari oldidan hech kimni оʼz оʼrniga xalifa qilib tayinlamagan, 

ishni оʼzlarining rahbarlikka munosib fazilatlari bilan tanilgan olti sahoba: Usmon, Ali, 

Abdurahmon ibn Avf, Talha, Zubayr, Saʼd ibn Abu Vaqqos roziyallohu anhumdan iborat 

kengashga havola qilgan. 

U (Umar) aytganki: “Sizlardan tоʼrttangiz bir kishi(nomzodi)da tоʼxtalsangiz, qolganlar 

qarshi chiqsa ham, tоʼrt kishi ovoz bergan odam xalifa bоʼladi”. Abdurahmon ibn Avf Usmon ibn 

Affonga bayʼat qildi, kengash aʼzolarining qolgani va ulardan boshqa sahobalar unga rozi bоʼldi, 

u (Usmon)ning xalifaligi sahobalar ijmosi bilan sobit bоʼldi. 

Usmon roziyallohu anhu shahid qilingach, kengash aʼzolarining qolgani va boshqa 

sahobalar Ali roziyallohu anhuning xalifaligiga ittifoq qildilar, ularning bayʼatlari bilan Ali 

roziyallohu anhuning xalifaligi joriy bоʼldi, ular bayʼat ahllari edi.  

Lomishiyning fikricha, u kishiga bayʼat qilmaganlar qarshi chiqishining eʼtibori yоʼq, 

chunki ijmo bogʻlanishi xalifalik tоʼgʻri bоʼlishining shartlaridan emas, balki ummatning оʼsha 

ishga ahl bоʼlgan baʼzi salohiyatli kishilari xalifalikni tuzishlari bilan u kishining xalifaligi durust 

bоʼlgan. 

Alloma Lomishiy xalifalarning xalifalik tartibi haqidagi maʼlumotlardan sоʼng ularning 

bir-biridan afzalligi borasidagi qarashlarni keltirib оʼtadi: “Sоʼng ularning baʼzilarini 

baʼzilaridan afzalligiga hojat sezamiz, bu boradagi umumiy qoida shuki, Maxluqotlarning eng 

afzali Muhammad sollallohu alayhi vasallam, u zotdan keyin boshqa paygʻambarlar, 

paygʻambarlar alayhimussalomdan keyin insonlarning eng afzali Muhammad sollallohu alayhi 

vasallamning ummati, Muhammad sollallohu alayhi vasallamning ummatining eng afzali Abu 

Bakr, undan sоʼng Umar, undan sоʼng Usmon, undan sоʼng Ali roziyallohu anhumdir. 

Bilingki, nabiy va rasullar kabi xos insonlar xos farishtalardan afzaldirlar, Jabroil, Mikoil, 

Isrofil, Azroil alayhimussalom kabi xos farishtalar insonlar va mоʼminlar ommasidan 

afzaldirlar, solih insonlar ommasi farishtalar ommasidan afzaldirlar, biz keltirib оʼtgan 

maʼlumotlar ahli sunnaning yоʼlidir” [5:217]. 

Rofiziylar Ali roziyallohu anhuni Abu Bakr Siddiq roziyallohu anhu va boshqa 

sahobalardan afzal kоʼradilar. 

Ahli sunnaning baʼzilari Ali roziyallohu anhuni Usmon roziyallohu anhudan afzal 

kоʼradilar. 

Rofiziylar aytgan gaplariga quyidagi hadisni dalil qilishadi: “Allohim, mana bu qushni 

men bilan yeyishi uchun Оʼzingga eng mahbub bоʼlgan bandangni keltir”, shunda Paygʻambar 

alayhissalomning oldiga Ali roziyallohu anhu keldi, Allohga eng suyukli banda ularning eng 

afzali hamdir”. 

Chunki Ali roziyallohu anhu sahobalarning eng ilmlisi, eng shijoatlisi, kufr va shirkdan 

eng uzogʻi bоʼlgan, chunki u zot umri davomida bir lahza ham Alloh taologa shirk keltirmagan, 

bunday shaxsning eng fazilatli inson ekanida shubha yоʼq. 

Ahli haqning bu boradagi dalili Paygʻambar alayhissalomdan rivoyat qilingan quyidagi 

hadisdir: “Abu Bakr sizlardan rоʼza yoki namozining kоʼpligi bilan afzal bоʼlmadi, balki qalbidagi 

ulugʻvor narsa bilan afzal bоʼldi”, yana bir rivoyatda “qalbiga kirgan narsa bilan” deyilgan. 

Ibn Umar roziyallohu anhudan rivoyat qilinadi: “Rasululloh sollallohu alayhi vasallam 

hayotlik chogʻlarida Paygʻambar alayhissalom ummatining eng afzali Abu Bakr, sоʼngra Umar, 

sоʼngra Usmon, sоʼngra Ali roziyallohu anhumdir, derdik”. 

Ularga “qush hadisi”da ham dalil yоʼq, chunki tоʼgʻri rivoyatda “bandalaringdan menga 

eng suyuklisini” deyilgan. 

Bu rivoyatning tоʼgʻriligiga dalil shuki, rofiziylar keltirgan rivoyatda Ali roziyallohu 

anhuni paygʻambarlardan ham ustun qоʼyish bor, bu esa ummatning ijmosiga ziddir. 

Ali roziyallohu anhuning eng ilmli, eng shijoatli deyilishi ham tоʼgʻri emas, balki Abu Bakr 

Siddiq u kishidan ilmliroq va shijoatliroq bоʼlgan. 

Alloma Lomishiy mavzu sоʼnggida xulafoi roshidinning xalifalik muddatlari haqida 

tоʼxtalib оʼtadi: “Sоʼngra ulardan har birining xalifalik qilgan muddatlari borasida ham ixtilof 

qildilar, aksariyatining fikricha, Abu Bakr roziyallohu anhuning xalifaligi ikki yil, Umar 

roziyallohu anhuning xalifaligi оʼn yil, Usmon roziyallohu anhuning xalifaligi оʼn ikki yil, Ali 

roziyallohu anhuning xalifaligi olti yil bоʼlgan”[9:304].  

Ahli sunna val jamoa nazdida rahbarga itoat etish lozimligi borasida “Aqoidi tahoviya” 

asarida quyidagilar keltirib оʼtiladi: “Va rahbarlarimizga, ishboshilarimizga qarshi chiqishni, 

garchi zulm qilsalar ham, joiz deb bilmaymiz. Ularni duoibad ham qilmaymiz. Ularning itoatidan 

bosh tortmaymiz. Ularga itoat qilishni, modomiki maʼsiyatga buyurmasalar, Allohning toatidan 

deb, farz deb bilamiz. Tоʼgʻri yоʼlda bоʼlishlarini va ofiyat sоʼrab, ularning haqqiga duo qilamiz” 

[8:264]. 

Imom Abu Hanifa shogirdi Abu Yusufga: “Sultonni eʼzozlab, hurmatini оʼz оʼrniga qоʼy” 

deya nasihat qilgan [4:114]. Mazkur fikrlardan rahbarga itoat qilish ahli sunna nazdida shariat 

talablaridan ekani, uning hatto aqida darajasida mustahkamlab qоʼyilgani kelib chiqadi. 

Xulosa. Xulosa sifatida aytish mumkinki, ayrim adashgan toifalar, xususan, “Hizbut-

tahrir” ekstremistik guruhi tomonidan “xalifalik qurish” gʻoyasining ilgari surilishi, omma 

musulmonlar, xususan, yoshlar ongida turli jimjimador shior va chaqiriqlar bilan mazkur 

islomiy tushunchaning gʻarazli maqsadlarda soxtalashtirilishi, оʼz taraqqiyot yоʼlini belgilab 

olgan, aholisining aksarini musulmonlar tashkil etuvchi mamlakatlarda ziddiyatlar keltirib 

chiqarishga qaratilgan, oqibatda yurt birligiga rahna soluvchi gʻoyalar tarqatilayotgani hech 

kimga sir emas. 

Yuqorida Mahmud ibn Zayd Lomishiyning “at-Tamhid li qovaid at-tavhid” asari asosida 

ahli sunna nazdida mazkur gʻoyalarning notоʼgʻriligi, xalifalikning Paygʻambar alayhissalomdan 

keyin оʼttiz yil davom etishi dalillar asosida taʼkidlab оʼtildi. 

Mahmud ibn Zayd Lomishiyning “at-Tamhid li qovaid at-tavhid” asarini tadqiq etish 

moturidiya taʼlimotining hijriy V-VI asrdagi holatini оʼrganishda muhim ahamiyat kasb etadi. 

Shuningdek, olimning ilmiy merosi, xususan, kalom ilmiga oid “Tamhid” asarini оʼrganish 

bugungi kundagi ixtiloflarning oldini olishda, adashgan oqimlar gʻoyalariga ilmiy asosda 

raddiyalar berishda muhim manba hisoblanadi. 

